
AKSIZ SOLIG‘I 
AMALIYOTINING GENEZISI, 

MILLIY XUSUSIYATLARI, 
TURLARI VA VAZIFALARINING 

NAZARIY JIHATLARI 

Shodiyev Olimjon Abduraxmonovich
Toshkent davlat iqtisodiyot universiteti, 

«Soliq va soliqqa tortish» kafedrasi dotsenti

Annotatsiya: Maqolada aksiz solig‘ining iqtisodiy mohiyati, genezisi, O‘zbekiston soliqqa tortish amaliyotidagi xususiyatlari, 
turlari va vazifalarining nazariy jihatlari yoritilgan hamda aksiz solig'i ma‘murchiligiga oid ilmiy xulosalar shakllantirilgan.

Kalit soʻzlar: byudjet, soliq tizimi, soliq, soliqqa tortish, egri soliqlar, aksiz solig'i, individual aksizlar, universal aksizlar, 
aksiz osti tovarlari, aksiz markasi.
Abstract: The article examines the economic essence, genesis of excise tax, theoretical aspects of the features, types 
and tasks in tax practice of Uzbekistan, and also formulates scientific conclusions regarding the administration of excise 
tax.

Key words: budget, tax system, tax, taxation, indirect taxes, excise tax, individual excises, universal excises, excisable 
goods, excise stamp.
Аннотация: В статье рассматриваются экономическая сущность, генезис акцизного налога, теоретические 
аспекты особенностей, видов и задач в налоговой практики Узбекистана, а также формулируются научные выводы 
относительно администрирования акцизного налога.

Ключевые слова: бюджет, налоговая система, налог, налогообложение, косвенные налоги, акцизы, индивидуальные 
акцизы, универсальные акцизы, подакцизные товары, акцизная марка.

K I R I S H
Mamlakatimizda ijtimoiy va iqtisodiy islohotlar chuqurlashayotgan davrda, ijtimoiy hayotimizning barcha 

sohalarida bo’lgani kabi budjet-soliq sohasida ham chuqur o’zgarishlarni amalga oshirish hozirgi kunning asosiy 
talabidir. Moliya sohasida olib borilayotgan islohotlarning markaziy bo’g’inida soliq siyosatini shakllantirish va 
budjet xarajatlaridan yanada samarali foydalanish, budjet taqchilligini kamaytirish muammolari, hududlarning 
ijtimoiy-iqtisodiy rivojlanishidagi tutgan o’rnini oshirish masalalari turadi.

O’zbekiston Respublikasida iqtisodiyotning erkinlashuvi jarayoni va islohotlarning chuqurlashuvi jarayoni 
soliq tizimini ham muntazam takomillashtirib borishni talab etmoqda. Milliy iqtisodiyotni isloh qilish borasida 
tashqi savdo, soliq va moliya siyosatini liberallashtirish, tadbirkorlikni qo‘llab-quvvatlash va xususiy mulk 
daxlsizligini kafolatlash, qishloq xo‘jaligi mahsulotlarini chuqur qayta ishlashni tashkil etish hamda hududlarni 
jadal rivojlantirishni ta’minlash bo‘yicha ta’sirchan choralar ko‘rildi [1].

Soliq tizimida eng ichki o‘zgaruvchan, ijtimoiy-iqtisodiy taraqqiyotning ko‘plab omilllari bilan to‘qnashuvchi 
soliq bu - aksiz solig‘idir. Shu bois, aksiz solig‘ining mohiyatini ijtimoiy-iqtisodiy taraqqiyotga bog‘liq holda 
o‘rganish eng dolzarb muammolardan bo‘lib kelmoqda [2]. Shuni alohida ta’kidlab o‘tish kerakki, aksiz 
solig‘ining mohiyati doimo egri soliqlar doirasida o‘rganib kelingan. Aksiz solig‘i egri soliq bo‘lganligi sababli 
uning iqtisodiy mohiyati davlat bilan yuridik shaxslar o‘rtasida vujudga keluvchi ob’ektiv majburiy to‘lovlarga 

asoslangan moliyaviy munosabatlar orqali xarakterlanadi. Shu bois, aksiz solig‘iga o‘ziga xos fiskal iqtisodiy 
kategoriya sifatida qaralishi lozimdir.

M A V Z U G A  O I D  A D A B I Y O T L A R  S H A R H I
Aksiz solig‘ining iqtisodiy mohiyati, tabiati, kelib chiqishi, o‘ziga xos xususiyatlari va soliq tizimidagi 

ahamiyati yuzasidan mahalliy va xorijiy olimlar tomonidan tadqiqotlar olib borilgan. Xususan:
M.V.Romanovskiy va O.V.Vrublevskayalarning fikricha: «Aksizlar, qo‘shilgan qiymat solig‘i singari, aksiz 

solig‘i solinadigan tovar bahosiga ustama sifatida qo‘yiluvchi federal egri soliqdir» [3].
Prof. D.G.Chernikning ta’kidlashicha: «Aksizlar egri soliqning bir turi bo‘lib, alohida mahsulot turlariga 

nisbatan solinadi. Aksizlar aksiz to‘lanadigan mahsulotlar narxi tarkibiga kiritiladi, asosan yakuniy mahsulot 
narxi darajasini belgilaydi» [4].

B.K.Tuxliyev va A.T.Agzamovlar «Aksizlar - tovarlar uchun qo’yiladigan bilvosita soliqlarning bir turi 
bo’lib, qo’shilgan qiymat solig’idan farqli ma’lum bir chegaralangan tur va guruhdagi mahsulotlarning narxiga 
qo’shiladi» [5] - deb ta’kidlashadi.

Prof. M.Usmanova: «Aksiz solig‘i iqtisodiy mohiyatiga ko‘ra egri soliq bo‘lib, umumdavlat soliqlari tarkibiga 
kiradi. U QQSdan farqli chegaralangan mahsulotlar narxiga yoki ko‘rsatilayotgan xizmatlarning tarifiga 
qo‘shiladi» [6] – deb izohlaydi.

A.Toshqulov va S.Xudoyqulovlar o‘z tadqiqotlarida aksiz solig‘ining ta’siri xususida quyidagilarni 
ta’kidlashadi: «Aksiz solig‘iga tortiladigan mahsulotlarning tannarxiga soliq stavkalarining ta’siri aksiz osti 
shaklidagi ayrim tovarlarni iste’mol jarayoni tartibga solinadi» [7].

T A D Q I Q O T  M E T O D O L O G I YA S I
Maqolada ilmiy mushohada, ekspert baholash usuli, abstrakt-mantiqiy fikrlash, tanlanma adabiyotlar tahlili, 

induktiv va deduktiv, qiyosiy va tizimli tahlil kabi usullardan foydalanildi.

T A H L I L  V A  N A T I J A L A R
Aksiz solig‘i rivojlangan xorijiy davlatlarda ham davlatning umum soliq siyosatida muhim o‘rin egallab 

kelmoqda. Respublikamizda qo‘llanilayotgan aksiz solig‘i horijiy davlatlar aksiz solig‘i bilan o‘xshash tomonlarga, 
shu jumladan o‘ziga xos xususiyatlarga ham egadir, jumladan:

cheklangan tovarlar guruhiga solinadi, ish va xizmatlar bundan mustasno;
aksiz osti tovarlariga nisbatan qo‘shilgan qiymat solig‘i solish bazasida aktsiz solig‘i summasi hisobga 

olinadi.
Demak, aksiz solig‘i korxona mahsulotlari va xizmatlari bahosi ustiga yoki tarifiga ustama shaklda to‘g‘ridan 

to‘g‘ri kiritiluvchi egri soliq turi hisoblanadi. Aksizlar sotilayotgan mahsulotlar bahosi ustiga ustama shaklida 
qo‘yiladi va ularning pirovard to‘lovchisi bo‘lib, oxirgi iste’molchi hisoblanadi.

Tadqiqot ob’ektidan kelib chiqib, asosiy egri soliqlardan biri bo‘lgan aksiz solig‘ining kelib chiqishi va 
rivojlanishi tarixi xususida to‘xtalamiz. Dastlab egri soliqlar ayrim tovar turlari (tuz, tamaki, aroq mahsulotlari, 
gugurt, shakar va boshqa keng iste’mol mollari)ga aynan aksiz solig‘i ko‘rinishida namoyon bo‘lgan. Vaqt o‘tishi 
bilan aksiz osti tovarlari ro‘yxati kengayib borgan. O‘z-o‘zidan ma’lum bo‘ladiki, soliqqa tortishning aksizli shakli 
keng xalq ommasi iste’molidagi ommaviy tovarlarni soliqqa tortish jarayonidagina samara berishi mumkin 
bo‘lgan [8]. 

Qadimda aksizlarni boshqa nomlar bilan boj, to‘lov, yig‘im yoki sodda qilib soliq deb atashganlar. Aksizlarning 
o‘sha davrda amal qilgan soliqqa tortish mexanizmi to‘g‘risida taxminiy ma’lumotlargina mavjudligi uning ilk 
paydo bo‘lgan davrini aniqlashga imkon bermaydi. Masalan, xalq tribunlari Tiberiy va Gay Grakxov (er. avv. 
162-133 va 153-121 yy.) davrlarida Rim g‘aznasiga qullarni ozod etishdan, shu bilan birga o‘z shaxsiy iste’moli 
uchun zarur bo‘lmagan tovarlarni dengiz orqali Rimga olib kelinishdan yig‘imlar tushib turgan. Yuqoridagi ikki 
holatda ham, odatda hasham buyumlar soliqqa tortilgan [9].

Qadimgi Misrda XII-XIIIchi sulolalar davrida (er. avv. ikkinchi ming yillik) pivoga soliq solingan [10]. 
Albatta, bu to‘lovlar hozirgi talqindagi aksizlar bo‘lmasligi mumkin, lekin ularni aksizlarning dastlabki 

namunalari sifatida e’tiborga olish lozimdir.
Tarixiy manbalarga ko‘ra, Angliyada Kromvel davrida respublikaning yigirma yil amal qilishi davomida 

aksizlarning ikki yuzga yaqin turi joriy etilgan. Bunda har xil turdagi ob’ektlar soliqqa tortilgan, masalan, poxol 
kukuni yoki yog‘ uchun quti idishlar shular jumlasidandir. XVII asrda Gollandiyada aksiz soliqlarining turi 
shunchalik ko‘p ediki, tarixchi de-Vitta so‘zlariga qaraganda, mehmonxonada tortiq qilingan baliq bo‘lagiga 
34 xil aksiz soliqlari to‘g‘ri kelgan [11]. Demak, aksizlar, bojlarni hisobga olmaganda soliqqa tortishning eng 
qadimgi shaklidir.

«Aksiz» termini, bir qator tadqiqotchilar fikricha, gollandcha exijs (qadim fransuzcha accise) so‘zidan kelib 
chiqqan bo‘lib, «soliqqa tortish maqsadida baholash» degan ma’noni anglatadi. Bundan tashqari quyidagicha 
mulohaza ham mavjud, ya’ni «aksiz» so‘zi lotincha accidere (kesib olmoq, kesmoq) so‘zidan olingan bo‘lib, 
ma’nosi soliqqa tortish maqsadida idishdagi ichimlik miqdorini o‘lchash uchun foydalaniladigan maxsus 
cho‘pdagi kertma belgini anglatgan [12].

Egri soliq sifatida aksiz solig‘ining qo‘shilgan qiymat solig‘idan farqlanuvchi xususiyatli jihatlarini aytib o‘tish 
maqsadga muvofiqdir, ya’ni:

aksiz solig‘ida cheklangan turdagi aksiz osti tovarlarini sotish oboroti soliqqa tortiladigan ob’ekt bo‘lib 
hisoblanadi. Boshqacha qilib aytganda, qo‘shilgan qiymat solig‘idagi soliqqa tortish ob’ekti bo‘lgan ish va 
xizmatlar aksiz solig‘iga tortilmaydi;

agar qo‘shilgan qiymat solig‘i tovar ishlab chiqarish va ayirboshlashning barcha bosqichlarida vujudga 
kelsa va undirilsa, aksizlar esa faqat ishlab chiqarish sohasidagina amal qiladi. Ushbu qoidadan O‘zbekiston 
Respublikasi hududiga olib kelinayotgan aksizosti mahsulotlari va tovarlari istisnodir. Madomiki, ushbu holatda 
aksiz solig‘ini to‘lovchilar bo‘lib, aksiz osti mahsulotlarini sotib oluvchi va qayta sotuvchi tashkilotlar hisoblanadi.

Aksiz solig‘ining iqtisodiy mohiyati byudjet tushumini barqarorligini ta’minlash orqali xalq xo‘jaligi 
manfaatlarini qondirishga ko‘proq mablag‘larni jalb ettirish orqali namoyon bo‘lsa, uning ijtimoiy mohiyati 
aholining, ya’ni asosiy iste’molchilarning to‘lov qobiliyatlarini oshishida o‘z ifodasini topadi. Bu esa aksiz solig‘i 
ob’ektlari (aksiz osti tovarlari)ni qisqartirilishida, soliq stavkalari pasayishida, aholi to‘lov qobiliyatini o‘sishida 
namoyon bo‘ladi. Shuni ham ta’kidlab o‘tish kerakki, sub’ektlar aksiz solig‘i iste’molchilari sifatida yuzaga kelishi 
tabiiydir [2].

Aksiz solig‘ini mohiyatini ochishda u bajaradigan vazifalarni bilish muhimdir. Shu jihatdan uning quyidagi 
vazifalarini alohida ta’kidlab o‘tmoqchimiz:

birinchidan, mamlakat byudjetining muhim daromad manbalaridan biri sanaladi. Soliq tizimi rivojlanish 
bosqichini boshdan kechirayotgan barcha davlatlar singari, mamlakatimizda ham aksiz orqali daromadlarni tez 
va oson yig‘ish imkoniyatlari yuzaga keladi. Fransuz iqtisodchisi F. Demezon ta’biri bilan aytganda «aksizlarning 
birgina o‘zi boshqa barcha soliqlar keltirishi mumkin bo‘lgan tushumlarni va undan ham ko‘proqni berishga 
qodirdir» [13]. 

ikkinchidan, aksiz osti tovarlari iste’molini cheklash (asosan ijtimoiy zararli tovarlar) orqali muayan bozor 
doirasida talab va taklifni tartibga solish. Iqtisodiy o‘sish doirasini boshqarishda aksizosti tovarlar ro‘yxatini 
belgilash orqali davlat yalpi talab va taklifni egiluvchanligi ta’minlaydi;

uchinchidan, davlatning milliy bozorni himoya qilish vazifasi aksiz solig‘i orqali ta’minlanadiki, bunda yuqori 
soliq stavkalaridan foydalaniladi;

to‘rtinchidan, aksiz solig‘i monopol mavqedagi tovar ishlab chiqaruvchi yoki aniq mahsulot turini progressiv 
soliqqa tortish vazifasini o‘taydi;

beshinchidan, aksiz solig‘i aholini boy badavlat qatlamlari daromadlarini qayta soliqqa tortish usuli bo‘lib 
hisoblanadi. Chunki aksiz solig‘i asosan nufuzli (qiymati yuqori) tovarlarga qo‘llaniladiki, bunday tovarlarni 
asosiy iste’molchilari boy-badavlat shaxslar hisoblanadi.

Shunday qilib, aksiz solig‘ining mohiyati ob’ektiv pul mablag‘lar taqsimot doirasida yuzaga keladigan ayrim 
ijtimoiy-iqtisodiy munosabatlarni yuzaga keltirishda o‘z aksini topadi. Lekin shu bilan birga ta’kidlash lozimki, 
aksiz solig‘i faqat qiymat taqsimotida yuzaga keladigan pul munosabatlarida o‘z ijtimoiy-iqtisodiy mohiyatini 
shakllantiradi [2]. 

Iqtisodiy adabiyotlarda aksizlarni undirish usuliga ko‘ra individual va universal turlari haqida so‘z yuritiladi 
[14]. 

Buni quyidagi rasmdan ham ko‘rish mumkin:

1-Rasm. Aksizlarni undirish usuliga ko‘ra tasniflanishi

Individual aksizlar tovar birligidan qat’iy stavkalarda undiriladi. Soliqqa tortish ob’ekti sifatida esa alohida 
olingan tovarlar (alkogol ichimliklari, tamaki, benzin va boshqalar) yuzaga chiqadi. Aksiz stavkalari quyidagicha 
o‘rnatiladi: bir-biridan kam farq qiluvchi tovar turlari (tuz, gugurt) uchun - donalarda; sifati va quvvati kabi 
belgilariga ko‘ra farqlanuvchi tovarlar (vino, yog‘, gazlamalar) uchun - differensiallashgan holda; turlicha navlari 
turli xil bahoda sotiladigan bir xildagi tovarlar (tamaki mahsulotlari) uchun - o‘rtacha.

Universal aksizlar (oborotdan soliq, sotuvga solinadigan soliq) mamlakat ichkarisida ishlab chiqariladigan 
tovarlardan olinadi, ayrim holatlarda esa import mahsulotlari yoki ko‘rsatilayotgan xizmatlarning pul 
aylanmasidan ham olinishi mumkin. Individual aksizga nisbatan ushbu soliq turining afzallik tomoni shundaki, 
u byudjet daromadlarini soliq stavkalarini oshirmasdan ko‘paytirish imkonini beradi. Ya’ni, iste’mol tovarlari 
nomenklaturasining kengayishi bilan byudjet daromadlari oshadi. Bundan tashqari, ushbu yo‘l bilan katta 
miqdordagi tovarlar davlat nazorati ostiga olinadi.

Hozirgi vaqtda bozor iqtisodiyoti amal qilayotgan barcha davlatlarda aksiz solig‘i qo‘llaniladi. O‘zbekiston 
respublikasida aksiz solig‘i birinchi bor 1992-yilda O‘zbekiston Respublikasining 1991-yil 15-fevralda qabul 
qilingan «Korxonalar, birlashmalar va tashkilotlardan olinadigan soliqlar to‘g‘risida»gi Qonuniga, iqtisodiyotning 
bozor munosabatlariga o‘tishi munosabati bilan unga 1992-yil 14-yanvarda kiritilgan o‘zgartirish va qo‘shimchalar 
asosida joriy etildi. 

Aksiz solig‘i joriy qilinishining asosiy shartlari quyidagilardan iboratdir:
fiskal maqsadda, ya’ni byudjetni mablag‘ bilan ta’minlash maqsadida; 
rentabelligi yuqori bo‘lgan mahsulotlarga nisbatan o‘rnatiladi (maqsad bunday mahsulotni ishlab 

chiqaruvchilar ixtiyoridagi ortiqcha daromadning byudjetga olib qo‘yilishidir);
birinchi ehtiyoj va kundalik zarurat bo‘lmagan tovarlarga nisbatan o‘rnatiladi (u holatda aksiz solig‘i orqali 

aholining yuqori daromadli qatlami daromadlarini qayta taqsimlash ko‘zda tutiladi. Bu qayta taqsimlanish 
byudjet orqali yuz berib, ijtimoiy soha ham moliyalashtiriladi) [18].

Demak, aksiz solig‘i o‘zgacha, alohida soliq turi bo‘lib, ommaviy talabga ega tovar va xizmatlarga, 
shuningdek zeb-ziynat buyumlariga o‘rnatiladi. Aksizlar orqali davlat byudjeti daromadlarining salmoqli 
qismi ta’minlanadi. U ishlab chiqarishga, uning o‘sishini rag‘batlantirishga, kapitalning jamg‘arish jarayonini 
kuchaytirishga (yoki susaytirishga) hamda aholini to‘lov qobiliyatini kengaytirishga (yoki qisqartirishga) va shu 
kabi tadbirlarni amalga oshirishda muhim o‘rinni egallaydi.

Aksiz solig‘ini tadqiq etish natijasida uning iqtisodiy mohiyatini ifodalovchi quyidagi fikrlarni keltirish mumkin:
aksizlarning joriy etilishining asosiy sababi sifatida quyidagilarni ta’kidlab o‘tish lozimdir: aksizlar yordamida 

tovarlar qiymatining ma’lum qismi byudjetga undiriladi. Mazkur, ushbu tovarlarni ishlab chiqarishning yuqori 
samarasi, yoki ularning iste’mol xususiyatlari bilan bog‘liq bo‘lmasdan, balki aksizosti tovarlarini ishlab chiqarish 
va sotishning alohida olingan shartlarining natijasidir. Aksizosti tovarlar qiymatining ma’lum bir qismi byudjetga 
undirilmaganda, ushbu mahsulot ishlab chiqaruvchilar boshqa korxonalarga nisbatan asossiz darajadagi yuqori 
daromadlarga ega bo‘lgan bo‘lardi. Masalan, vino-aroq mahsulotlarining chakana bahosi shunday darajada 
belgilab qo‘yilganki, agar aksiz solig‘i joriy etilmaganda, ushbu mahsulotlarni ishlab chiqaruvchi korxonalar 
rentabelligi yuz va undan ham ortiq foizlarni tashkil etgan bo‘lar edi. Bu shuningdek, tamaki mahsulotlariga va 
boshqa turdagi aksizosti tovarlariga ham taalluqlidir.

aksizlar - xaridorlar tomonidan to‘lanadigan va tovarlar bahosi tarkibida yotuvchi egri soliq turidir;
odatda, aksizlar davlat monopoliyasi mavqeiga ega bo‘lgan, aholi uchun mo‘ljallangan yuqori rentabelli 

mahsulot va tovarlarga o‘rnatiladi;
aksizlar nafaqat mamlakat ichida ishlab chiqariladigan mahsulotlarga, balki import tovarlariga ham 

o‘rnatiladi;
aksizlarning joriy etilishi ungacha amalda bo‘lgan oborot solig‘ining bekor bo‘lishiga olib keldi;
O‘zbekiston Respublikasida iqtisodiy islohotlarning o‘tgan qisqa davri mobaynida aksizlar davlat byudjetini 

barqaror daromad bilan ta’minlovchi umumdavlat solig‘iga aylandi.

X U L O S A  V A  T A K L I F L A R
Umuman olganda, aksiz - bu tuzatish solig‘idir. Aksiz solig‘iga salbiy tashqi ta’sir (samara)ga olib keluvchi 

(alkogolli va tamaki mahsulotlariga nisbatan) tovar ishlab chiqaruvchilar va iste’mol qiluvchilar tortiladi. U 
davlatning sog‘liqni saqlash, jamoat tartibini tutib turish va boshqa tadbirlar bilan bog‘liq xarajatlarining ma’lum 
bir qismini bunday tovarlar ishlab chiqaruvchi va iste’mol qiluvchilar zimmasiga yuklash imkonini beradi. Ushbu 
holatda aksiz solig‘i alkogolli va tamaki mahsulotlarini ishlab chiqarish va iste’mol qilish natijasida vujudga 
keluvchi tashqi salbiy ta’sirni kamaytirishga qaratilgandir. Boshqa tomondan esa, aksizlar xaridorlarning real 
daromadlarini kamayishiga olib kelganligi bois, u regressiv xarakterga ega, ya’ni soliq to‘lovchilarning daromadi 
kamaygan sari aksiz solig‘ining o‘rtacha stavkasi oshib boradi. Asosan, aksizlar aholi daromadlarini qayta 
taqsimlash va davlatning moliyaviy resurslarini jalb etish maqsadida qo‘llaniladi.

